
Sport

• Gerald Rademeyer  

So is 2022 ook besig om sy einde 
te nader, maar vir die rolbalklub 
op Heilbron was dit ‘n jaar vol 

bedrywighede. Die besigheidsliga van die 
vorige jaar het ‘n paar mense laat besef 
dat rolbal sommer ‘n lekker sport is om te 
beoefen en die klub kan ná dié geleentheid 
spog met ‘n paar nuwe lede wat lekker 
passievol oor die spel is.

Die besigheidsliga het ook die ontstaan van 
Woensdagaande se spel teweeg gebring. 
Hierdie besluit is spesifiek geneem vir mense 
wat ander sportsoorte gedurende die naweek 
beoefen en nie kans kry om Saterdae by die 
rolbalbaan uit te kom nie. So Woensdaeaande 
word daar nou vure aangesteek, 'n vleisie op 
die kole gebraai en lekker saam gekuier 
terwyl 'n paar "koppe gerol word".

Verlede Vrydagaand het die rolballede hul 
jaar afgesluit met ‘n Kersete wat weereens  
uit die boonste gestoeltes was.

Die bestuur wil dan ook van die 
geleentheid gebruik maak om elke persoon te 
bedank vir bydraes en donasies wat ontvang 
is gedurende die afgelope jaar. "Baie dankie 
aan die persone wat deel geneem het aan ons  
besigheidsliga en die boereverenigingtoernooi 
- julle maak dit vir ons klub spesiaal," het die 
bestuur gesê.

"Aan al ons lede: Baie dankie vir julle 
ondersteuning, veral aan ons dames wat so 
hard werk tydens toernooie en kompetisies 
om die lipelekker verversings en etes voor te 
sit."

Die klub het ook sy dank uitgespreek 
teenoor die kroegpersoneel wat altyd sorg dat 
daar "ietsie koud" vir die droë kele is.

'n Spesiale woord van dank is ook aan die 
bestuur en personeel van die Heilbron Herald 
gerig vir hul ondersteuning deur die jaar.

"Mag die feesseisoen vir elkeen vol 
vreugde en geluk wees met die seën van ons 
Hemelse Vader."

